
   Хум — шурă пулă пек шултра.

Хӳре çапать пуль çăтăл-çатăл...

Ялан куç умĕнче, шутра

Эс, тусăм Атăл.



Пăра тĕпрет те тикĕсле.

Аркантăр-и сехмет хăвачĕ!

Ялан хăюлăх тинĕсне

Ман çул хывасчĕ.



Кĕр шăтарса эс сăрт айне.

Чул çырана хăйра та шăйăр.

Анчах нихçан чун çыранне

Ан хӳтĕр хăйăр.



Хĕвел акан шевле йĕрне

Хуплас тесе ан хăптăр пĕлĕт.

Çăрттан пек, терт сĕрекине

Лекминччĕ ĕмĕт.



Пур вĕтĕр-шакăр шарлака

Лăплантарма эс çеç пултарăн,

Сан пек пуласчĕ сарлака.

Пуласчĕ тарăн.

  